
Dell’AneideCanto ii.





133.





Sulo m’abbio, e de la gran Dea Vesta

Traso a lo Tempio à fare gratione;

E llà trovaje, che mazzecava agresta

Alena ammasonata a no cantone.

A lo core tenea na gran tempesta,

Perche havea fatto chillo sbarione:

E si be fosse notte, io la vedeva

Pe tanto fuoco, che pe tutto ardeva.






134.





De li Trojane, perche havea schianata

Essa la bella Troja, havea terrore:

La Grecia, che a Cornito havea mannata,

Le dava autra paura, e vattecore.

Mà la tenea chiù l’arma spaventata

De lo primmo marito lo forore,

Che ’ncornacchiato havea la marranchina,

De Grecia, e Troja mia peste, e roina.






135.





E pe chesso annascosa la canazza

Llà se ne steva: e tanno li regune

Me s’abbottaro; e co na furia pazza

Già le volea cacciare li permune:

O scamazzarla sotta de na mazza:

Già ch’era p’essa cennere, e cravune,

Troja: e havea co no cuorno accossì brutto

Sbregognato no regno, e n’autro strutto.






136.





Comme, ntrà me diceva, hà da tornare

Trionfante a la Grecia, e li pariente

E lo marito, e figlie hà d’abbracciare?

E recevere onure, e compremiente?

E pe schiave da ccà s’hà da portare

Le Damme nostre, e la chiù brava gente

Chi acciso hà Priamo, e Troja ’ncenniata

Tutta de sango nuostro have allagata?





Non

